Ova knjiga je prvi pokušaj i jako odvažan korak kojim autor želi da sačuva uspomene na dobre ljude  i jedno strašno vrijeme te podstakne i druge da krenu istim putem  kako bi potpuna istina izašla na svjetlo dana. Autor uglavnom kroz autobiografsko kazivanje na potresan način svjedoči  jedan djelić ratnih strahota, stradanja, teških sudbina  i ratnih zločina koje su prouzrokovale i počinile vojne i policijske snage bosanskih srba u jednom malom bosanskom selu Bišćani pored grada Prijedor u sjeverozapadnoj Bosni.

Iako živi daleko od svog rodnog kraja i čitavu jednu deceniju ne dolazi u njega, iako je započeo novi život autor ne može pobjeći od sebe i svoje prošlosti.  Sretno djetinjstvo, mladost , radovanje, život prije rata , prekinuti snovi i maštanja ne puštaju ga da sve zaboravi i nastavi živjeti normalnim životom.  Da šuti izgledalo bi mu kao da  je svojom rukom ubio svoje najmilije, svoje komšije, svoje školske drugove i radne kolege, svih 260 civilnih žrtava rata iz rodnih Bišćana i 3176 na zvjerski način ubijenih prijedorčana nesrpske nacionalnosti.

Svjestan da vrijeme brzo prolazi i sa sobom u zaborav nosi  sve ono što ne ostane zapisano i zabilježeno na bilo koji način, autor se ovim zapisom suprostavlja toj prolaznosti i zaboravu. Na taj način ostavlja trag u budućnost  koji će svjedočiti generacijama koje dolaze  o životu i smrti, o ljubavi i rastanku, o čežnji za nekim prošlim vremenima, o izgubljenoj sreći, o dobrim ljudima koji više nema, o neljudima kojii su počinili stravične zločine.

U knjizi nalazimo dosta pojedinosti  o počinjenim zločinima, autor je bio na mjestima  zločina, i video svojim očima posljedice užasnog divljanja, jedva sačuvavši živu glavu.

